
प्राप्त विषय-वस्तु की सूची से चाही गई विषय-वस्तु पर क्लिक करें।

प्राक्क्थन
संस्कृत मानवीय, वैज्ञानिक, नैतिक एवम् आध्यात्मिक महत्व की भाषा है। हमारे प्राचीन मनीषियों के ज्ञानानुभव वेद, उपनिषद्, पुराण एवं अन्यान्य साहित्यिक कृतियाँ संस्कृत भाषा में ही सुरक्षित हैं। अतः भारतीय संस्कृति की उत्तरोत्तर अभिवृद्धि और प्रसार में संस्कृत का ज्ञान और अध्ययन वर्तमान शिक्षा पद्धति  में अत्यन्त महत्वपूर्ण है। 
विद्यालय स्तर पर संस्कृत के शिक्षण को रोचक संप्रेषणात्मक उपागम के आधार पर प्रस्तुत करने के लिए पाठ्यक्रम के अनुसार संस्कृत की नवीन पाठ्य पुस्तकों के निर्माण की योजना बनायी गई है। नैतिक मूल्यों से परिपूर्ण गद्यों , पद्यों, संवादों, नीतिश्लोकों आदि का यथास्थान संयोजन किया गया है। रुचिवर्धक, ज्ञानवर्धक व मनोहारी कथाएँ छात्रों में स्वस्थ अभिवृत्ति उत्पन्न करने के लिए सङ्कलित की गयी हैं। ये पुस्तकें विद्यालय स्तर पर छात्र-छात्राओं में भारतीय संस्कृति का स्रोत संस्कृत भाषा के भाषिक तत्वों के प्रयोग में अपेक्षित कुशलता तो प्रदान करेंगी ही साथ ही संस्कृत साहित्य के प्रति अपेक्षित रुचि भी पैदा कर सकेंगी। 
इस पुस्तक के निर्माण में ध्यान रखा गया है कि कक्षा में शिक्षक-छात्र अन्तःक्रिया संस्कृत भाषा में प्रश्नोत्तर के माध्यम से सम्भव हो सके। छात्र संस्कृत भाषा में सरल वाक्यों को समझने, बोलने, पढ़ने और लिखने की क्षमता प्राप्त कर सकें। तथा संस्कृत भाषा और साहित्य के प्रति उनमें रुचि उत्पन्न हो सके। छात्र-छात्राओं में पर्यावरणीय चेतना के विकास के लिए पर्यावरण को सम्मिलित किया गया है। इस पुस्तक में छत्तीसगढ़ राज्य की आवश्यकताओं और आकांक्षाओं के अनुरूप पाठों का सटलन किया गया है। पाठों में निम्नलिखित बिंदुओं पर ध्यान रखा गया है। 
1.	संस्कृत शब्दों और वाक्यों का शुद्ध उच्चारण।
2.	प्रारंभ से ही प्रश्नोत्तर माध्यम से प्रश्नों के उत्तर और प्रस्तुत कथनों के आधार पर प्रश्न निर्माण की कुशलता। 
3.	भाषिक तत्वों (सुनना, बोलना, पढ़ना तथा लिखना) के प्रयोग की क्षमता।
4.	नैतिक मूल्यों से संयुक्त संस्कृत पद्यों का परिचय। 
5.	संस्कृत में वार्तालाप कर सकने की क्षमता। 
6.	रोचक कथाओं को पढ़कर घटनाक्रम का संयोजन कर सकने की क्षमता। 
7.	अध्यापन बिन्दुओं पर आधारित रोचक एवं ज्ञानवर्धक अभ्यास। 
8.	प्रति पाठ शब्दार्थ परिचय। 
अधोलिखित बिन्दुओं पर छात्र विशेष रूप से ध्यान दें -
1.	जहाँ शब्दों को समझने में कठिनाई हो उसे पाठ के अन्त में दिए गए शब्दार्थ से समझ लें। 
2.	प्रत्येक पाठ में अभ्यास के प्रश्न दिए गए हैं। इन प्रश्नों के उत्तर के लिए पाठ को बार-बार पढें। इससे शुद्ध एवं समुचित उत्तर देने में सहायता मिलेगी। 
3.	संस्कृत पाठों को मनोयोग से पढ़ने पर संस्कृत भाषा के साथ-साथ हिन्दी भाषा के प्रखर ज्ञान तथा उसके साहित्य में प्रवेश की क्षमता भी प्राप्त होगी। 
अध्यापकों के लिए -
	इस पुस्तक को पढ़ाते समय निम्न बिन्दुओं की ओर ध्यान देना अपेक्षित है-
1.	प्रत्येक पाठ में अध्यापक द्वारा शुद्धता और स्पष्टता से आदर्श वाचन कर छात्रों से अनुकरण वाचन करवाना चाहिए। 
2.	श्लोक पाठ करते समय उचित गति एवं लय का ध्यान रखना अपेक्षित है। श्लोक पाठ वैयक्तिक एवं सामूहिक दोनों ही रूपों में कराया जा सकता है। 
3.	पाठों में प्रतिबिम्बित राष्ट्रीय, सामाजिक, सांस्कृतिक एवं आध्यात्मिक मूल्यों तथा नैतिक आदर्शों पर यथोचित प्रकाश डालना चाहिए। छात्रों को इन्हें जीवन में उतारने के लिए प्रोत्साहित करना चाहिए। 
4.	व्याकरण के नियमों के अभ्यास के द्वारा व्यावहारिक ज्ञान कराना चाहिए। जिससे औपचारिक नियमों को रटे बिना भी भाषा के प्रयोग में छात्र निपुण हो सकें। 
5.	छात्रों से अभ्यास प्रश्नों के उत्तर लिखित एवं मौखिक दोनों प्रकार से उचित अनुपात में पूछने चाहिए। 
6.	छात्रों से पुस्तक में प्रस्तावित प्रायोजन कार्य करवा कर उनका मूल्यांकन करना चाहिए।
	बच्चों के मन में संस्कृत भाषा के प्रति रुचि तथा सृजनात्मक अभिव्यक्ति क्षमता विकसित करने के लिए शिक्षण विधा की महती भूमिका होती है। अतः कक्षा शिक्षण के समय पाठ्य सामग्री का रचनात्मक उपयोग परमावश्यक है। अध्यापन की सफलता के लिए जहाँ, एक ओर तकनीकी शैली से युक्त पाठ्यपुस्तकों की अपेक्षा रहती है, वही दूसरी ओर पाठ्यपुस्तकों में निहित व्याकरणिक बिन्दुओं और भाषिक तत्वों के प्रायोगिक अभ्यास हेतु कुशल अध्यापन शैली भी अपेक्षित है आशा की जाती है कि शिक्षकगण प्रस्तुत पाठ्यपुस्तक के माध्य्ाम से भाषा के अपेक्षित कौशलों को छात्रों तक पहुँचाने में अपना अमूल्य सहयोग प्रदान कर सकेंगे। इस सद्भावना के साथ इस पुस्तक के निर्माण में जिन अनुभवी विद्वानों एवं अध्यापकों ने अपना अमूल्य्ा सहयोग प्रदान किया है, उनके प्रति परिषद् कृतज्ञता ज्ञापित करती है। 
	स्कूल शिक्षा विभाग एवं राज्य शैक्षिक अनुसंधान और प्रशिक्षण परिषद्, छ.ग. द्वारा शिक्षकों एवं विद्यार्थियों में दक्षता संवर्धन हेतु अतिरिक्त पाठ्य संसाधन उपलब्ध कराने की दृष्टि से Energized Text Books एक अभिनव प्रयास है, जिसे ऑन लाईन एवं ऑफ लाईन (डाउनलोड करने के उपरांत) उपयोग किया जा सकता है। ETBs का प्रमुख उद्देश्य पाठ्यवस्तु के अतिरिक्त ऑडियो-वीडियो, एनीमेशन फॉरमेट में अधिगम सामग्री, संबंधित अभ्यास, प्रश्न एवं शिक्षकों के लिए संदर्भ सामग्री प्रदान करना है।

संचालक
राज्य शैक्षिक अनुसंधान और प्रशिक्षण परिषद्
छत्तीसगढ़, रायपुर

पाठ्यक्रम
पाठ्य विषय	
(1)	पाठ्य पुस्तक को रोचक बनाने हेतु पुस्तक में गद्य, पद्य, कथा संवाद, नीति श्लोक, सुभाषित तथा सूक्ति पाठों को समामेलित किया गया है। 
(2)	बच्चों की रुचि एवं आवश्यकताओं, सांस्कृतिक व पर्यावरणीय अवधारणाओं के अनुरूप विषय वस्तुओं का समायोजन किया गया है। 
(3)	बच्चों में सत्य, ममता, बड़ों के प्रति आदर, क्षमा, धैर्य, त्याग, परोपकार, स्वावलम्बन, आत्मविश्वास, कर्तव्यनिष्ठा, सहिष्णुता, अपरिग्रह, राष्ट्रीय एकता, विश्वबन्धुत्व, सांस्कृतिक-एकता आदि जीवन मूल्यों को विकसित करने की दृष्टि से पाठ्यवस्तु में समाहित किया गया है। 
कौशल परक योग्यताएँ:-
1. श्रवण:-
(1) 	संस्कृत में दिये गये आदेशों, निर्देशों एवं प्रश्नों को सुनकर समझ सकेगा। 
(2)	संस्कृत में पूछे गये प्रश्नों को समझ सकेगा और उसके अनुरूप क्रिया कर सकेगा। 
(3) 	संस्कृत की सरल लघुकथाओं को सुनकर भाव ग्रहण कर सकेगा। 
2.  भाषण:-
(1)	संस्कृत के पठित अंश पर दिये गये प्रश्नों का उत्तर संस्कृत में दे सकेगा। 
(2)	अपने सहपाठियों से छोटे एवं सरल प्रश्न संस्कृत में पूछ सकेगा।
(3)	संस्कृत की सरल लघुकथाओं को सुनकर सारांश सुना सकेगा। 
(4)	संस्कृत में छोटे-छोटे संवादों का अभिनय कर सकेगा। 
3.  वाचन:-
(1)	उचित गति एवं शुद्ध उच्चारण सहित संस्कृत गद्यांशों का वाचन कर सकेगा। 
(2)	उचित गति एवं लय के साथ निर्धारित श्लोकों का वाचन कर सकेगा। 
(3)	सन्धि एवं समासयुक्त शब्दों का शुद्ध वाचन कर सकेगा।
4.  लेखन:- 
(1)	अशुद्ध संस्कृत वाक्यों को शुद्धतया लिख सकेगा।
(2)	दिए गए संकेतों के आधार पर अनुच्छेद/लघुकथा लिख सकेगा। 
(3)	कण्ठस्थ सूक्तियों एवं सुभाषितों को लिख सकेगा। 
5. चिन्तन:-
	पाठ्यवस्तु को पढ़कर अथवा सुनकर छात्र उसमें विद्यमान गुण-दोषों के विषय में अपना मत रख सकेगा। 
6. भाषिक तत्व:-
(1)	संज्ञा, विशेषण व अव्यय आदि का प्रयोग करते हुए वाक्य रचना कर सकेगा। 
(2)	संज्ञा एवं विशेषण शब्दों के साथ सूक्तियों का प्रयोग कर सकेगा। 
(3)	वाक्य के अन्तर्गत कर्तृपद के अनुसार विभिन्न लकारों में क्रिया का प्रयोग कर सकेगा। 
(4)	स्वर सन्धि से युक्त पदों का सन्धि विच्छेद कर सकेगा। 
(5)	धातुओं के साथ वर्तमानकालिक, भूतकालिक, उत्तरकालिक (हेतुवाचक) एवं पूर्वकालिक प्रत्ययों को लगाकर दो वाक्यों को जोड़ सकेगा। 
7.  अभिरुचि एवं अभिवृत्ति:- 
(1)	प्रार्थना सभा/बालसभा में संस्कृत के आदर्श वाक्यों को प्रस्तुत कर सकेगा। 
(2)	संस्कृत में आयोजित विभिन्न प्रतियोगिताओं में भाग ले सकेगा। 
(3)	संस्कृत-दिवस, कालिदास-जयन्ती, वाल्मीकि-जयन्ती आदि अवसरों पर आयोजित समारोहों में भाग ले सकेगा। 
(4)	पठितांश में जीवन मूल्यों को पहचानकर जीवन में उतार सकेगा।


संस्कृत व्याकरण 
1.	संज्ञा 		:-	हलन्त पुल्लिग् - राजन्, नामन्, आत्मन्, भगवत्। 
				सकारान्त पुल्लिग् - विद्वस्, पयस्। 
				ऋकारान्त स्त्रीलिङ्ग - मातृ, स्वसृ आदि। 
2.	सर्वनाम 	:- 	पूर्व पठित सर्वनामों के अभ्यास के अतिरिक्त - अस्मद्, युष्मद्, तद्,    
  			एतद्, यद्, किम्, इदम् व सर्व के सभी रूपों का ज्ञान एवं प्रयोग 
  			क्षमता। 
3.	विशेषण 	:- 	पूर्व पठित संख्यावाची शब्दों के अभ्यास के अतिरिक्त- 
				(1)  संख्यावाची शब्द-21 से 50 तक (नामिक परिचय) 
				(2)  क्रमवाची संख्याएँ एक से तीन तक (स्त्रीलिङ्ग और पुल्लिग्  
   				दोनों में)
4.	लकार 		:- 	पूर्व पठित लट्लकार, लोट्लकार, लङ् लकार, लृट्लकार एवं   
  			विधिलिङ्ग लकार का ज्ञान एवं प्रयोग। 
5.	कारक 		:- 	विभक्तियों एवं कारकों का विशिष्ट प्रयोग। 
6.	कृदन्त 	:- 	वर्तमान कालिक, भूतकालिक, पूर्वकालिक एवं उत्तरकालिक (हेतुवाचक) 				कृदन्तों का सामान्य ज्ञान। 
7.	तद्धित 	:- 	तरप्, तमप्। 
8.	सन्धि 		:- 	स्वर सन्धि, व्यञ्जन सन्धि तथा विसर्ग सन्धि का ज्ञान।
9.	समास 		:- 	परिभाषा, प्रकार एवं उदाहरण।
10.	अनुवाद 	:- 	अनुवाद के सामान्य नियमों का ज्ञान।
11.	पत्रलेखन	:-	पिता को पत्र, अवकाश हेतु आवेदन पत्र तथा पुस्तक मंगाने हेतु पत्र।
12.	रचना		:- 	संस्कृत वाक्यों में निबंध रचना।

